
Tafalla inguruan dagoeneko badute gizarte zailtasunak dituzten haurrak eta nerabeak artatzeko lantalde bat
Artaxoa, Zarrakaztelu, Olite, Azkoien eta Tafallako oinarrizko gizarte zerbitzuen baitan dauden 49 udalerrietako beharrizanak artatzen ditu

Asteartea, 2008ko martxoaren 4a. Tafalla inguruan berriki jarri dute abian gizarte zailtasunak dituzten Haurrak eta Nerabeak Artatzeko Lantalde (HNAL) bat, Artaxoa, Zarrakaztelu, Olite, Azkoien eta Tafallako oinarrizko gizarte zerbitzuen baitan dauden 49 udalerrietako beharrizanak artatzen dituena.

Lantaldearen ezaugarriak María Isabel García Malo Familia, Gazteria, Kirol eta Gizarte Gaietako Departamentuko kontseilariak azaldu ditu, gaur goizean, Tafallako Udaletxean egin duten ekitaldian. Bertan izan dira honako hauek ere: Cristina Sota Tafallako alkatea, Ángel Arbona Gizarte Ongizateko zinegotzia, eta Loren Albéniz Nafarroako Gobernuko Familia, Haurtzaro eta Kontsumoko zuzendari nagusia.
Tafalla inguruko Lantaldearen helburuak bi dira: batetik, dagokion esku-hartze eremuan artapen hobea eskaintzea gizarte zailtasunak dituzten haurrei, nerabeei eta euren familiei; eta bestetik, oinarrizko gizarte zerbitzuei laguntzeko profesional anitzeko lantalde bihurtzea.

Nafarroako Gobernuak, Familia, Gazteria, Kirol eta Gizarte Gaietako Departamentuaren bidez, zerbitzuaren kudeaketa “PAUMA” erakundeari esleitu dio. Urteroko zenbatekoa 133.750 €-koa izanen da, eta Lantalde berrian psikologo bat, gizarte langile bat, eta gizarte hezkuntzako bi diplomadun jardunen dira. 

Lantaldeak, zehazki, Tafalla inguruko oinarrizko gizarte zerbitzuek bertara bideratutako haurrak eta nerabeak artatuko ditu (gizarte zailtasunak dituztenak, noski), eta baita Familia, Haurtzaro eta Kontsumoko Zuzendaritza Nagusiko Adingabeak Babesteko Atalak bideratutakoak ere. Lehentasuna izanen dute honako haur eta nerabe hauek: euren familien eskutik neurrizko babesik eza jasaten dutenek, baldin eta familian esku hartzeko programaren batek artatzen ez baditu; euren familia zabalean egitatezko harreran daudenek, baldin eta Oinarrizko Gizarte Zerbitzuen gaitasuna aski ez bada horien jarraipena egiteko; eta desegokitze pertsonalaren, sozialaren eta eskolakoaren sintoma nabarmenak dituztenek (batik bat hamabi urtetik beherakoek), baldin eta delituzko jokabideak izateko arriskua handi samarra bada. 

Lantaldeak, gainera, haurrak ez babesteko arrisku handia duten familiak ere artatuko ditu, behar besteko berariazko laguntzarik jasotzen ez badute. Honako hauek, hain justu: lehenago babestuta egon diren haurrak dituzten gurasoak, beste haur bat izan badute edo izan behar badute; adimen osasuneko arazo larriak badituzte ere laguntzarik ez duten gurasoak; haur bat izan behar duten guraso drogazaleak; eta sostengurik gabeko aita eta ama nerabeak.
Honako zerbitzu hauek izanen dute lehentasuna: babes gabezia kasu larriren bat dagoela susmatzen dutenean ikerketa egiteak; babes gabezia kasu larrietan esku hartzeak, baldin eta familian berariaz esku hartzeko baliabiderik ez badute; sei urtetik beherako haurrak dituzten familietan esku-hartzeak; eta euren seme-alaben egoera hobetzeko zailtasunak dituzten familietan esku-hartzeak, baldin eta horretarako motibazioa badute eta profesionalen laguntza jasotzeko prest badaude. 

2003an Lizarrako HNAL jarri zuten abian 


Haurrak eta Nerabeak Artatzeko Lantaldeen sare bat sortzea funtsezkoa da Nafarroan babesik gabe dauden adingabeak artatzeko. Lantaldeak haurrak babesteko sistemaren funtsezko osagai dira; izan ere, sostengua ematen diete Lehen Mailako Artapeneko Gizarte Zerbitzuei eta Zerbitzu Espezializatuei (Adingabeak Babesteko Atalari), eta Zerbitzu horien arteko giltzadura hobetzea ahalbidetzen dute. Lehen mailako gizarte zerbitzuen arloan gisa horretako lantaldeak izateak duen garrantzia nabarmendu behar dugu; hau da, profesional espezializatuak dituzten eta babesik gabeko haurrak artatzen dituzten lantaldeak izateak duen garrantzia. 

Haurrak babesteko berariazko lantaldeak sortzea aurreikusita zegoen Gizarte Zailtasunak dituzten Haurrak eta Nerabeak Artatzeko 2003-2006 aldiko Planean eta Gizarte Zerbitzuei buruzko abenduaren 14ko 15/2006 Foru Legean. Lantalde horien helburua da lehen mailako artapen zerbitzuek eta haurrak babesteko zerbitzu espezializatuek dituzten baliabideak ugaritzea, eta hartara, gizarte zailtasunak dituzten familia, haur eta nerabeak eta euren beharrizanak artatzeko gaitasun handiagoa izatea. Gainera, oinarrizko gizarte zerbitzuak eta Familia, Haurtzaro eta Kontsumoko Zuzendaritza Nagusia (adingabeak babesteko eskumena duen erakunde gisa) haurrak babesteko berariazko lantaldez hornitzea ere badute helburu, babesik ezari aurrea hartzeko, babesik eza hautemateko, ikertzeko, eta balioztatzeko, eta egoera horietan esku hartzeko sostengua emateko. 

Hartara, 2002an gisa horretako lantaldeak abian jartzen hasi ziren, esperientzia pilotu gisa. 2003an, berriz, Lizarra inguruko Haurrak eta Nerabeak Artatzeko Lantaldearen kudeaketa kontratatu zuten. Harrezkero, eta joan den urtarrilera arte, Lizarra inguruko Lantaldeak 142 kasu eta 248 adingabe artatu ditu, hain justu. 

